
HOTUBA YA MHE. GODFREY W. ZAMBI MKUU WA MKOA WA LINDI WAKATI WA KUKABIDHI MWENGE WA UHURU KWA MHE. PAUL C. MAKONDA MKUU WA MKOA WA 
DAR ES SALAAM TAREHE 27 MEI, 2017
Mhe.  Mkuu wa Mkoa wa Dar es Salaam,
Ndg. Makatibu Tawala wa Mikoa ya Lindi na Dar es salaam,
Wahe. Wenyeviti wa Chama cha Mapinduzi Mikoa ya Lindi na Dar es Salaam,
Ndg. Amour Hamad Amour; Kiongozi wa Mbio za Mwenge Kitaifa 2017 pamoja na wakimbiza Mwenge Kitaifa na Mkoa,

Wahe. Wakuu wa Wilaya za Mikoa ya Lindi na Dar es Salaam,

Wahe. Wabunge mliopo hapa,
Ndg. Viongozi wa vyombo vya Ulinzi na Usalama,
Mstahiki Meya wa Jiji la Dar es salaam,
Wastahiki Mameya wa Manispaa za Mikoa ya Lindi na Dar es Salaam,

Wahe. Wenyeviti wa Halmashauri za Wilaya,

Ndg. Makatibu Tawala wa Wilaya,

Ndg. Viongozi wa Serikali na Vyama vya Siasa,
Ndg. Wakurugenzi wa Manispaa za Miji na Majiji,

Ndg. Wakurugenzi Watendaji wa Halmashauri za Wilaya,

Ndg. Viongozi na watendaji wa Taasisi za Serikali na Mashirika Binafsi.

Ndg. Wadau na wakereketwa wa Mwenge wa Uhuru,

Ndg. Wanahabari,

Ndg. Wananchi Wote,

Mabibi na Mabwana!

Mkoa wa Dar es Salaam Hoyee! Lindi Hoyee!

Mhe. Mkuu wa Mkoa wa Dar es Salaam,

Awali ya yote nachukua fursa hii adhimu, kumshukuru Mwenyezi Mungu kwa kutujalia afya njema na kutuwezesha kusafiri na kufikisha Mwenge wa Uhuru pamoja na wakimbiza Mwenge katika eneo hili wakiwa salama.  Aidha, niwashukuru pia viongozi, watendaji na wakuu wa vyombo vya ulinzi na usalama kwa ushirikiano na kazi nzuri waliyofanya kwa kipindi chote ambacho Mwenge wa Uhuru ulikuwa ukikagua na kuhamasisha maendeleo mkoani kwetu. Sisi pamoja na wananchi (kwa pamoja) tumejifunza mengi kutoka kwa vijana hawa shupavu na makini (wakimbiza Mwenge wa Uhuru). Nawashukuru sana! 
Mhe.  Mkuu wa Mkoa wa Dar es Salaam,

Katika hafla hii ya kukabidhi Mwenge wa Uhuru nimefuatana na Kamati ya Ulinzi na Usalama Mkoa, Viongozi wa Vyama vya Siasa, Viongozi wa Dini, Watumishi wa Serikali ngazi ya Mkoa, Wilaya na Halmashauri zote za Mkoa wa Lindi na baadhi ya Wananchi wa Kilwa.

Mhe.  Mkuu wa Mkoa wa Dar es Salaam,

Napenda kukushukuru wewe, viongozi na wananchi kwa ujumla kwa kujitokeza kwa wingi kuulaki na kuupokea Mwenge wa Uhuru 2017. Hii ni ishara kwamba wananchi wanaupenda Mwenge wa Uhuru na wako tayari kuukimbiza ili kuhamasisha maendeleo katika mkoa wako.
Mhe.  Mkuu wa Mkoa wa Dar es Salaam,

Kwa faida ya wananchi na jamii inayotufuatilia, nitumie fursa hii kuelezea kwa ufupi mkoa wa Lindi. Mkoa wa Lindi upo kusini mwa Tanzania na una eneo la kilomita za mraba 67,000 ambazo ni sawa na asilimia 7 ya eneo lote la Tanzania Bara.  Mkoa wetu umepakana na Mkoa wa Morogoro upande wa Magharibi; upande wa mashariki umepakana na bahari ya Hindi; upande wa kaskazini umepakana na mkoa wa Pwani na upande wa kusini umepakana na mikoa ya Mtwara na Ruvuma. 
Aidha, Mkoa wa Lindi una jumla ya Wilaya 5, majimbo 8 ya Uchaguzi, Halmashauri 6, Tarafa 28, Kata 150, Mitaa 117 na Vijiji 536. Kwa mujibu wa sensa ya watu na makazi ya mwaka 2012; Mkoa wetu ulikuwa na jumla ya watu 864,652 ambapo kwa kuzingatia ongezeko la 0.9% linafanya mkoa wetu ukadiriwe kuwa na watu 905,947 ( wanawake ni 471,644 na wanaume  434,303) kwa mwaka 2017.

Mhe.  Mkuu wa Mkoa wa Dar es Salaam,

Kwa faida ya wananchi hususani kizazi hiki cha sasa ni vema tukawakumbusha historia na dhana iliyopo kwenye Mwenge wa Uhuru. Sote tunafahamu kuwa, Mwenge wa Uhuru uliasisiwa na Hayati Baba wa Taifa Mwalimu Julius Kambarage Nyerere kwa lengo la kuhamasisha na kusaidia ukombozi wa Bara la Afrika na Nchi nyingine duniani. 
Baada ya mafanikio makubwa yaliyopatikana, ikiwa ni pamoja na kuziwezesha nchi nyingi kuwa huru. Falsafa ya Mwenge wa Uhuru ilibadilishwa na kuelekezwa zaidi katika kuhamasisha ushiriki wa wananchi kwenye shughuli za maendeleo sanjari na kuhimiza uadilifu, usimamizi na matumizi mazuri ya rasilimali za nchi jambo ambalo tunaendelea nalo hadi sasa.  Aidha, Mwenge wa Uhuru umekua ni kielelezo muhimu cha amani, upendo, ukarimu, umoja na mshikamano wa watanzania bila kujali tofauti zao kisiasa, kidini, kabila, rangi na utamaduni.  

Mhe.  Mkuu wa Mkoa wa Dar es Salaam,

Sisi Mkoa wa Lindi tulipokea Mwenge wa Uhuru 2017 na wakimbiza Mwenge sita (6) kutoka mkoa wa Mtwara tarehe 21/05/2017.  Katika mkoa wetu, Mwenge wa Uhuru umekimbizwa umbali wa Kilomita 1,202 ukikagua jumla ya miradi 51 yenye thamani ya Tshs 11,240,016,805 katika halmashauri sita (6). Miradi hiyo inatokana na ushiriki wa wananchi, Serikali na wadau wa maendeleo ambapo  nguvu za wananchi ni Tshs 1,370,716,676 sawa na 12%; mchango wa Serikali kuu ni Tshs 5,759,705,848 sawa na 51%; Mchango wa Halmashauri ni Tshs 771,512,623 sawa na 7% na mchango wa wahisani (wadau wa maendeleo) ni Tshs 3,338,081,658 sawa na 30%.   
Mhe. Mkuu wa Mkoa wa Dar es Salaam,

Mwenge wa Uhuru mwaka huu, umebeba ujumbe Mkuu usemao “Shiriki Kukuza Uchumi wa Viwanda kwa Maendeleo ya Nchi Yetu”. Ujumbe huu unalenga kutangaza, kuhamasisha na kuonesha kwa vitendo adhma ya Serikali ya awamu ya tano ya kufikia uchumi wa kati kupitia viwanda ambavyo pamoja na faida zingine vitazalisha ajira, kuongeza kipato na kukuza uchumi wa taifa letu.

Katika mkoa wetu ambako suala la viwanda ndio limeanza kushika kasi, tunavyo viwanda vidogo zaidi ya sitini (60) na tayari tumeshatenga maeneo kwa ajili ya kuanzisha viwanda vya kati na vikubwa ikiwemo mradi wa Liquefied Natural Gas (LNG), kiwanda cha mbolea, simenti, kubangua korosho, kutengeneza magunia nk. Vyote vipo kwenye hatua mbali mbali na baadhi ya maeneo hayo yalitembelewa na kuwekewa mawe ya msingi na Mwenge wa Uhuru.

Mhe. Mkuu wa Mkoa wa Dar es Salaam,

Kila mmoja wetu anatambua kuwa Rushwa ni adui wa haki, panapo shamiri adui huyu ni dhahiri kuwa haki na usawa hutoweka na kutoa fursa kwa kundi la watu wachache kunufaika. Nitoe wito kwa viongozi, taasisi na jamii kuungana kwa pamoja kukemea na kutokomeza adui huyu ili wananchi waweze kupata fursa sawa. Katika mkoa wangu mapambano dhidi ya rushwa yanaendelea na tumejidhatiti kwa mbinu mbalimbali huku tukitengeneza mazingira wezeshi kwa taasisi yetu ya kuzuia na kupambana na rushwa (TAKUKURU) kufanya kazi bila kuingiliwa. Hadi sasa jumla ya kesi 12 zimeshapelekwa mahakamani na nyingine zipo kwenye hatua mbali mbali za uchunguzi.
Aidha, tumeanzisha klabu za wapinga rushwa mashuleni na kwenye makundi ya jamii ikiwa ni pamoja na kuweka utaratibu wa kutoa elimu ya mara kwa mara kwa watumishi, viongozi, mashirika na jamii. Tunashukuru kwamba Mwenge wa Uhuru katika shughuli zake umeweza kutembelea baadhi ya klabu hizo na kujionea juhudi zinazofanyika.
Mhe. Mkuu wa Mkoa wa Dar es salaam,
Suala la madawa ya kulevya ni ajenda iliyoko kwenye Mwenge wa Uhuru, ujumbe unasisitiza “Mapambano dhidi ya dawa za kulevya’’ chini ya kauli mbiu Tuwajali na tuwasikilize watoto na vijana”. Hapa ningependa kumpongeza kwa dhati Mhe. Dkt John Pombe Joseph Magufuli; Rais wa Jamhuri ya Muungano wa Tanzania kwa kazi kubwa na nzuri aliyofanya ya kuimarisha Tume ya Kuratibu Udhibiti wa Dawa za Kulevya na kuiwezesha kufanya kazi zake vizuri. 

Athari za dawa za kulevya ni nyingi mno, miongoni mwake ni pamoja na   kuharibu nguvu kazi katika ngazi ya familia, jamii na Taifa, uhalifu kuongezeka, jamii kuingia gharama kuwatibu waathirika na pia huchangia katika ongezeko la maradhi ya UKIMWI. Mkoa wetu umeendelea kufuatilia na kuwachukulia hatua wasambazaji na watumiaji wa dawa hizo ambapo mpaka sasa jumla ya dawa za kulevya kilo 1790 na gramu 582 (heroine gramu 177.94, bangi kilo 1790 na gramu 405) zimekamatwa na watuhumiwa 256 wamefikishwa mahakamani. Aidha, kwa kushirikiana na wadau tumeendelea kuwaelimisha wananchi juu ya madhara na hasara ya matumizi ya madawa haya kwa mtu binafsi na Taifa kwa ujumla.
Mhe.  Mkuu wa Mkoa wa Dar es Salaam,

Upimaji wa afya na kutambua hali ya maambukizi ya VVU ni jambo muhimu sana.  Mkoa wa Lindi tumekuwa tukitoa elimu ya afya na upimaji kwa wananchi wetu mara kwa mara na katika kipindi ambacho Mwenge wa Uhuru umekuwa Mkoani kwetu tulihamasisha wananchi kujitokeza kupima. Wananchi waliotikia na kujitokeza kupima kwa hiari maambukizi ya VVU walikuwa 1522 ambapo waliogundulika kuwa na maambukizi walikuwa 20 sawa na 1.3%. Waliopima maralia walikuwa 1060 na waliogundulika kuwa na vimelea vya ugonjwa wa malaria ni 239 sawa na 23%. Nitoe pongezi kwa wote waliojitokeza kupima na kujua afya zao na kwamba ni wajibu wa kila mmoja wetu kuwa mwangalifu na kulinda usalama wa afya za mwingine. 
Aidha, kwa wale waliobainika kuwa na maambukizi ya VVU ushauri wangu ni kuwataka wazingatie masharti waliyopewa ikiwa ni pamoja na kusimamia afya zao kwa karibu. Nitoe wito kwa wote ambao bado hawajapima afya zao wajitokeza kwa wingi kwenye vituo vya kutolea huduma za afya  ili kupima, kujua na kuweka mipango mipya ya kulinda na kuboresha afya zao.
Ndg. Kiongozi wa Mbio za Mwenge 2017,
Kwa niaba ya viongozi na wananchi wa mkoa wa Lindi, napenda kukupongeza wewe binafsi pamoja na vijana wenzako mnaokimbiza Mwenge wa Uhuru. Hakika tumefarijika sana kukutana na vijana shupavu, jasiri, wachapakazi, wazalendo na wenye uthubutu mkubwa kiasi hiki!  Niwashukuru sana kwa kazi kubwa mliyofanya katika kipindi chote mlichokuwa nasi, tulipenda kuendelea kuwa nanyi kwa siku nyingi zaidi ila kwa kuwa muda wetu umekwisha hatuna budi kutoa fursa kwa watanzania wenzetu waweze kunufaika na huduma yenu. Tunawatakia afya njema na kuwaombea muweze kumaliza jukumu mlilokabidhiwa kwa usalama, mkipata nafasi karibuni tena Lindi!!
Mhe.  Mkuu wa Mkoa wa Dar es Salaam,

Vijana hawa sita (6) ni miongoni mwa watanzania wachache wenye Moyo wa kizalendo waliojitoa kwa dhati kuukimbiza Mwenge wa Uhuru na kueneza falsafa yake kwa umahiri mkubwa katika hali na mazingira yote. Vijana hawa ambao nitakukabidhi hivi punde, tumewapokea, kuwalea na kuwatunza vizuri sana. Kwa kipidi chote tulicho kaa nao wametupa ushirikiano wa kutosha na sasa tunawaleta kwako wakiwa salama na wenye afya njema. 
Baada ya kusema hayo, sasa naomba nikukabidhi wakimbiza Mwenge wa Uhuru hawa wakiongozwa na Ndg. Amour Hamad Amour, kama ifuatavyo; 
1. Ndg. Fredrick Joseph Ndahani (Singida)

2. Ndg. Salome Obadia Mwakitalima (Katavi)

3. Ndg. Vatima Yunus Hassan (Kusini Pemba)

4. Ndg. Shukran Islam Msuri (Mjini Magharibi)

5. Ndg. Bahati Mwaniguta Lugodisha (Geita) na
6. Ndg. Amour Hamad Amour  kiongozi wao (Kaskazini Unguja)

Mhe.  Mkuu wa Mkoa wa Dar es Salaam,

Kwa heshima na taadhima leo tarehe 27/05/2017 naomba nikukabidhi Mwenge wa Uhuru kwa mwaka 2017 ukiwa salama na unang’ara  ili uweze kufanya shughuli zilizopangwa kutekelezwa katika Mkoa wako.
Mwenyezi Mungu awajalieni afya njema na mafanikio katika kutekeleza kazi mlizopanga.
MWENGE WA UHURU HOYEE!
MKOA WA DAR ES SALAAM HOYEE

LINDI HOYEE.

